
KORXONALARIDA INNOVATSION 

FAOLIYATNI BOSHQARISH 

Annotatsiya. Mazkur maqolada to‘qimachilik sanoati korxonalarida innovatsion faoliyatni boshqarish samaradorligini 
baholash masalalari yoritilgan. Tadqiqot jarayonida innovatsion faoliyatni boshqarishning ahamiyati, uning korxona 
raqobatbardoshligini ta’minlashdagi o‘rni hamda ushbu jarayonni baholashning nazariy va amaliy jihatlari tahlil qilingan. 
Shuningdek, innovatsion faoliyatni boshqarish samaradorligini kompleks baholashga qaratilgan yondashuvlar ko‘rib 
chiqilib, ularni takomillashtirish bo‘yicha mualliflik qarashlari asoslab berilgan.

Kalit soʻzlar: innovatsion faoliyat, innovatsion faoliyatni boshqarish, to‘qimachilik sanoati, korxona boshqaruvi, 
samaradorlik, kompleks baholash, baholash mezonlari, boshqaruv qarorlari, texnologik yangilanish, raqobatbardoshlik.
Abstract. This article examines the issues of assessing the effectiveness of innovation management in textile enterprises. 
The study analyzes the importance of innovation management, its role in ensuring the competitiveness of enterprises, 
as well as the theoretical and practical aspects of evaluating this process. In addition, approaches to the comprehensive 
assessment of innovation management effectiveness are considered, and the author’s proposals for their improvement 
are substantiated.

Key words: innovation activity, innovation management, textile industry, enterprise management, efficiency, comprehensive 
assessment, evaluation criteria, managerial decision-making, technological modernization, competitiveness.
Аннотация. В данной статье рассмотрены вопросы оценки эффективности управления инновационной 
деятельностью на предприятиях текстильной промышленности. В ходе исследования проанализированы значение 
управления инновационной деятельностью, его роль в обеспечении конкурентоспособности предприятия, а также 
теоретические и практические аспекты оценки данного процесса. Кроме того, рассмотрены подходы к комплексной 
оценке эффективности управления инновационной деятельностью и обоснованы авторские предложения по их 
совершенствованию.

Ключевые слова: инновационная деятельность, управление инновационной деятельностью, текстильная 
промышленность, управление предприятием, эффективность, комплексная оценка, критерии оценки, 
управленческие решения, технологическое обновление, конкурентоспособность.

K I R I S H
Hozirgi bosqichda sanoat korxonalarining barqaror rivojlanishi va xalqaro bozorda raqobatbardoshligini 

ta’minlashda innovatsion faoliyat hal qiluvchi omillardan biriga aylanib bormoqda [1]. Ayniqsa, to‘qimachilik 
sanoati global miqyosda eng tez o‘zgaruvchan va yuqori raqobatga ega tarmoqlardan biri hisoblanadi. Jahon 
savdo amaliyotida tekstil va tikuv-trikotaj mahsulotlari ulushi yuqori bo‘lib, unda qo‘shilgan qiymati yuqori 
mahsulotlar ishlab chiqarish tendensiyasi kuchayib bormoqda [3].

O‘zbekistonda to‘qimachilik sanoatini rivojlantirish va innovatsion faoliyatni qo‘llab-quvvatlash davlat 
siyosatining ustuvor yo‘nalishlaridan biri sifatida belgilangan. Xususan, O‘zbekiston Respublikasi Prezidentining 

2019-yil 26-sentyabrdagi “Oʻzbekiston Respublikasining soliq siyosatini yanada takomillashtirish chora-tadbirlari 
toʻgʻrisida”gi PF-5837-son1 Farmonida to‘qimachilik va tikuv-trikotaj sanoatini chuqur qayta ishlash asosida 
rivojlantirish, yuqori qo‘shilgan qiymatli mahsulotlar ishlab chiqarishni kengaytirish hamda ilg‘or texnologiyalarni 
joriy etish ustuvor vazifa sifatida belgilangan [5].

Shuningdek, Оʻzbеkistоn Rеspublikаsi Prеzidеntining 2022-уil 28-уаnvаrdаgi “2022 — 2026-yillarga 
moʻljallangan Yangi Oʻzbekistonning taraqqiyot strategiyasi toʻgʻrisida”gi PF-60-sоnli2 Fаrmоnida sanoatni 
modernizatsiya qilish, ishlab chiqarishda innovatsion texnologiyalarni keng joriy etish hamda eksport salohiyatini 
oshirish masalalariga alohida e’tibor qaratilgan [6].

Bundan tashqari, Oʻzbekiston Respublikasining 2020-yil 24-iyuldagi “Innovatsion faoliyat toʻgʻrisida”gi 
O‘RQ-630-son3 Qonuni innovatsion jarayonlarni tashkil etish, moliyalashtirish va boshqarishning huquqiy 
asoslarini belgilab, korxonalarda innovatsion faoliyatni samarali boshqarish uchun institutsional sharoit yaratadi 
[7].

Statistik ma’lumotlarga ko‘ra, 2024-yilda to‘qimachilik mahsulotlari eksporti hajmi 2,8 mlrd AQSh dollaridan 
oshgan bo‘lib, eksport tarkibida tayyor mahsulotlar ulushining ortib borayotgani kuzatilmoqda [4]. Shu bilan 
birga, sanoat ishlab chiqarish tarkibida to‘qimachilik tarmog‘ining ulushi 15 foizdan ortiqni tashkil etib, uning 
milliy iqtisodiyotdagi ahamiyati ortib borayotganini ko‘rsatadi [4].

To‘qimachilik korxonalarida innovatsion faoliyatni boshqarish samaradorligini kompleks baholash, uning 
mavjud holatini aniqlash hamda uni takomillashtirish yo‘llarini ishlab chiqish dolzarb ilmiy-amaliy vazifa sifatida 
qaraladi.

M A V Z U G A  O I D  A D A B I Y O T L A R  S H A R H I 
Innovatsion faoliyat va uni boshqarish masalalari iqtisodiy adabiyotlarda keng o‘rganilgan bo‘lib, mazkur 

yo‘nalishda xorijiy va mahalliy olimlar tomonidan muhim ilmiy natijalarga erishilgan. Innovatsiyaning iqtisodiy 
rivojlanishdagi o‘rni va uni boshqarish mexanizmlariga oid nazariy qarashlar zamonaviy boshqaruv tizimlarining 
shakllanishida muhim ahamiyat kasb etadi.

Innovatsiya nazariyasining asoschilaridan biri bo‘lgan Joseph Schumpeter innovatsiyani iqtisodiy 
rivojlanishning asosiy harakatlantiruvchi kuchi sifatida talqin qiladi. Unga ko‘ra, yangi mahsulotlar, yangi 
texnologiyalar va yangi bozorlarning paydo bo‘lishi iqtisodiy tizimning yangilanishiga olib keladi hamda bu 
jarayon “ijodiy vayronkorlik” orqali amalga oshadi [2]. Ushbu yondashuv innovatsion faoliyatni boshqarishning 
strategik ahamiyatini tushunishda muhim nazariy asos bo‘lib xizmat qiladi.

Korxonalarning raqobatbardoshligini oshirishda innovatsiyaning rolini Michael Porter o‘z tadqiqotlarida 
chuqur asoslab bergan. U innovatsiyani korxonaning barqaror raqobat ustunligini ta’minlovchi asosiy omillardan 
biri sifatida ko‘rib chiqadi va texnologik yangilanish hamda boshqaruv innovatsiyalari korxona samaradorligiga 
bevosita ta’sir qilishini ta’kidlaydi [1].

Innovatsion faoliyatni baholash va o‘lchash masalalari xalqaro darajada OECD tomonidan ishlab chiqilgan 
Oslo qo‘llanmasida tizimli ravishda yoritilgan. Ushbu qo‘llanmada innovatsiyalarni aniqlash, tasniflash 
va baholashning asosiy metodologik yondashuvlari belgilangan bo‘lib, u innovatsion faoliyatni kompleks 
baholashda muhim manba hisoblanadi [3].

Mahalliy olimlardan B.O. Tursunov o‘z tadqiqotlarida sanoat korxonalarida innovatsion rivojlanishni 
boshqarish masalalarini chuqur tahlil qilgan. U innovatsion faoliyat samaradorligini oshirishda texnologik 
modernizatsiya, ishlab chiqarish jarayonlarini takomillashtirish va boshqaruv tizimini moslashtirish muhim 
omil ekanligini asoslab beradi [8]. Shuningdek, olim innovatsion rivojlanishning barqarorligini ta’minlashda 
resurslardan samarali foydalanish va boshqaruv qarorlarining asoslanganligi muhim ekanligini ta’kidlaydi.

Iqtisodchi olimlardan Sh.A. Abdullayeva tomonidan olib borilgan tadqiqotlarda korxonalarda innovatsion 
faoliyatni tashkil etish va boshqarishning nazariy asoslari yoritilgan. Muallif innovatsion faoliyatni boshqarishda 
inson kapitali, ilmiy salohiyat va tashkiliy omillarning o‘zaro uyg‘unligini ta’minlash zarurligini qayd etadi [9].

Bundan tashqari, A.V. Vahobov tomonidan amalga oshirilgan ilmiy izlanishlarda milliy iqtisodiyotda 
innovatsion rivojlanishning institutsional asoslari va ularni boshqarish mexanizmlari tahlil qilingan. Ushbu 
tadqiqotlarda innovatsion faoliyatni rivojlantirishda davlat siyosati, investitsion muhit va tarmoq xususiyatlarining 
o‘rni alohida yoritilgan [10].

Shu bilan birga, N.K. Yo‘ldoshevning ilmiy ishlarida sanoat korxonalarida boshqaruv samaradorligini 
oshirish va innovatsion yondashuvlarni joriy etish masalalari ko‘rib chiqilgan bo‘lib, unda boshqaruv tizimini 
modernizatsiya qilish orqali innovatsion faoliyat natijadorligini oshirish mumkinligi asoslab berilgan [11].

1	  https://lex.uz/docs/-4529995
2	  https://lex.uz/ru/docs/-5841063
3	  https://lex.uz/docs/-4910391

Mavjud ilmiy adabiyotlar tahlili shuni ko‘rsatadiki, innovatsion faoliyatni boshqarish masalalari yetarli 
darajada o‘rganilgan bo‘lishiga qaramasdan, uning samaradorligini aynan to‘qimachilik sanoati korxonalari 
misolida kompleks baholash va natijalarni boshqaruv qarorlariga integratsiya qilish masalalari yetarlicha ishlab 
chiqilmagan.

T A D Q I Q O T  M E T O D O L O G I YA S I
Mazkur tadqiqotda to‘qimachilik korxonalarida innovatsion faoliyatni boshqarish samaradorligini baholash 

uchun kompleks yondashuvdan foydalanildi. Ushbu yondashuv innovatsion faoliyatni boshqarish jarayonini turli 
yo‘nalishlar bo‘yicha baholash, ularning o‘zaro bog‘liqligini aniqlash hamda umumiy samaradorlik darajasini 
aniqlash imkonini beradi.

Tadqiqot metodologiyasi sifatida tizimli yondashuv, qiyosiy tahlil, statistik ma’lumotlarni qayta ishlash 
va ekspert baholash usullaridan foydalanildi. Tizimli yondashuv innovatsion faoliyatni boshqarishni yagona 
mexanizm sifatida ko‘rib chiqish imkonini bersa, qiyosiy tahlil orqali turli ko‘rsatkichlar o‘rtasidagi farqlar va 
o‘zgarishlar aniqlanadi. Statistik tahlil usuli esa korxonalarning real faoliyat ko‘rsatkichlari asosida xulosalar 
chiqarish imkonini beradi [3].

Innovatsion faoliyatni boshqarish samaradorligini baholash jarayonida ko‘rsatkichlar tizimini shakllantirish 
alohida bosqich sifatida qaraldi. Bunda ko‘rsatkichlar tanlashda ularning innovatsion jarayonning barcha 
muhim jihatlarini qamrab olishi, baholash natijalarining aniqligi va ishonchliligini ta’minlashi asosiy mezon 
sifatida belgilandi. Shu nuqtayi nazardan, ko‘rsatkichlar tizimi texnologik rivojlanish darajasi, ishlab chiqarish 
samaradorligi, resurslardan foydalanish, kadrlar salohiyati va boshqaruv tizimi kabi yo‘nalishlarni o‘z ichiga oldi 
[6].

Baholash jarayonida ko‘rsatkichlar absolyut va nisbiy shakllarda ifodalandi hamda ularni solishtirish 
imkoniyatini ta’minlash uchun yagona baholash mezonlari qo‘llanildi. Har bir ko‘rsatkich bo‘yicha olingan 
natijalar umumlashtirilib, innovatsion faoliyatni boshqarishning umumiy darajasi aniqlanadi. Ushbu yondashuv 
korxonada innovatsion faoliyatni boshqarish samaradorligini kompleks baholash imkonini beradi.

Shuningdek, baholash natijalarini tahlil qilish jarayonida ularning boshqaruv qarorlariga integratsiya qilinishi 
alohida e’tiborga olindi. Bu esa innovatsion faoliyatni boshqarishni takomillashtirish, mavjud muammolarni 
aniqlash va ularni bartaraf etish bo‘yicha asoslangan takliflar ishlab chiqish imkonini yaratadi.

Mazkur metodologiya to‘qimachilik sanoati korxonalarining o‘ziga xos xususiyatlarini hisobga olgan holda 
ishlab chiqilgan bo‘lib, u innovatsion faoliyatni boshqarish samaradorligini baholash va uni oshirishga xizmat 
qiluvchi amaliy vosita sifatida qaraladi.

T A H L I L  V A  N A T I J A L A R
Tadqiqot natijalari to‘qimachilik korxonalarida innovatsion faoliyatni boshqarish samaradorligini baholash 

jarayoni murakkab va ko‘p omilli tizim ekanligini ko‘rsatdi. Kompleks baholash yondashuvi asosida olib borilgan 
tahlillar innovatsion faoliyatni boshqarish darajasi turli yo‘nalishlar bo‘yicha bir xil emasligini aniqlash imkonini 
berdi.

Xususan, texnologik yangilanish va ishlab chiqarish jarayonlarini modernizatsiya qilish yo‘nalishlarida 
ijobiy o‘sish kuzatilayotgan bo‘lsa-da, boshqaruv tizimi va kadrlar salohiyati bilan bog‘liq ko‘rsatkichlar ayrim 
korxonalarda yetarli darajada rivojlanmaganligi aniqlandi. Bu esa innovatsion faoliyatdan olinayotgan umumiy 
samaradorlikka bevosita ta’sir ko‘rsatmoqda. Mazkur holat innovatsion faoliyatni faqat texnologik jihatdan 
emas, balki boshqaruv nuqtayi nazaridan ham kompleks tarzda rivojlantirish zarurligini ko‘rsatadi.

Shuningdek, tahlil natijalari innovatsion faoliyatni boshqarishda axborot ta’minoti va baholash tizimining 
yetarli darajada shakllanmaganligi mavjud muammolardan biri ekanligini ko‘rsatdi. Ko‘plab korxonalarda 
innovatsion faoliyatni baholash uchun yagona ko‘rsatkichlar tizimi va aniq mezonlar mavjud emasligi sababli, 
boshqaruv qarorlarini qabul qilishda subyektivlik darajasi yuqori bo‘lib qolmoqda. Bu esa innovatsion 
jarayonlarning samaradorligini pasaytiruvchi omil sifatida namoyon bo‘ladi.

Olib borilgan tadqiqotlar asosida innovatsion faoliyatni boshqarish samaradorligini oshirishga qaratilgan 
bir qator muhim natijalar aniqlandi. Jumladan, kompleks baholash yondashuvini joriy etish orqali korxonada 
innovatsion faoliyatning turli yo‘nalishlari o‘rtasidagi nomutanosibliklarni aniqlash va ularni bartaraf etish 
imkoniyati yaratiladi. Shu bilan birga, baholash natijalarini boshqaruv qarorlariga integratsiya qilish orqali 
innovatsion faoliyatni yanada samarali tashkil etish mumkin.

Bundan tashqari, tadqiqot natijalari innovatsion faoliyatni boshqarishda kadrlar salohiyatini oshirish, 
boshqaruv tizimini takomillashtirish hamda raqamli texnologiyalarni keng joriy etish zarurligini ko‘rsatdi. 
Ayniqsa, boshqaruv jarayonlarining raqamlashtirilishi innovatsion faoliyatni monitoring qilish va baholash 
tizimini takomillashtirishda muhim ahamiyat kasb etadi (1-jadval).

1-jadval. “Parvoz Xumo Ravnaq Trans” MChJda innovatsion faoliyatni boshqarishning integral ko‘rsatkichlari4

Yil ITTKI ulushi (%) Innovatsiyalar soni R&D xarajatlari (mlrd 
so‘m)

Innovatsiyalarni 
o‘zlashtirish (%)

2019 0,81 2 1 48,8
2020 0,95 4 2 52,8
2021 3,95 5 3 50,4
2022 5,00 5 6 55,7
2023 5,00 10 9 57,8
2024 7,94 15 12 59,9
2025 10,00 15 16 44,5

Innovatsion faoliyatni boshqarish samaradorligini aniqlashda integral ko‘rsatkichni talqin qilish muhim 
bosqich hisoblanadi. Mazkur tadqiqotda baholash natijalarini aniqlashtirish maqsadida innovatsion faoliyat 
darajasi to‘rtta asosiy oraliqqa ajratildi.

Shunga ko‘ra, korxonada innovatsion faoliyatni boshqarish darajasi quyidagicha tasniflanadi:
• yuqori daraja – 7,5 va undan yuqori bo‘lgan qiymatlar;
• o‘rtadan yuqori daraja – 6,0 dan 7,5 gacha bo‘lgan qiymatlar;
• o‘rta daraja – 4,0 dan 6,0 gacha bo‘lgan qiymatlar;
• quyi daraja – 0 dan 4,0 gacha bo‘lgan qiymatlar.
Mazkur tasniflash innovatsion faoliyatni boshqarish darajasini yanada aniqroq baholash, oraliq holatlarni 

ajratish hamda korxonaning real rivojlanish bosqichini to‘g‘ri aniqlash imkonini beradi.
O‘tkazilgan hisob-kitoblarga ko‘ra, “Parvoz Xumo Ravnaq Trans” MChJda innovatsion faoliyatni 

boshqarishning integral ko‘rsatkichi 4,4 ni tashkil etdi. Ushbu natija korxonada innovatsion faoliyatni boshqarish 
darajasi o‘rta darajada shakllanganligini ko‘rsatadi.

Shu bilan birga, mazkur qiymat o‘rta darajaning quyi chegarasiga yaqin joylashgan bo‘lib, bu korxonada 
innovatsion faoliyatni rivojlantirish uchun imkoniyatlar mavjud bo‘lishiga qaramasdan, mavjud salohiyatdan 
to‘liq foydalanilmayotganligini anglatadi.

X U L O S A  V A  T A K L I F L A R
Olib borilgan tadqiqotlar natijasida to‘qimachilik korxonalarida innovatsion faoliyatni boshqarish 

samaradorligini baholash va uni takomillashtirish masalalari tizimli ravishda o‘rganildi. Tadqiqot jarayonida 
innovatsion faoliyatni boshqarishning nazariy asoslari tahlil qilindi hamda uni kompleks baholashga qaratilgan 
yondashuv ishlab chiqildi.

Amalga oshirilgan hisob-kitoblar natijasida “Parvoz Xumo Ravnaq Trans” MChJda innovatsion faoliyatni 
boshqarishning integral ko‘rsatkichi 4,4 ga teng ekanligi aniqlandi. Ushbu natija korxonada innovatsion faoliyatni 
boshqarish darajasi o‘rta bosqichda shakllanganligini, biroq uning samaradorligini oshirish uchun qo‘shimcha 
choralar zarurligini ko‘rsatadi.

Tahlillar shuni ko‘rsatdiki, korxonada kadrlar salohiyati va ishlab chiqarish ko‘rsatkichlari bo‘yicha ijobiy 
o‘sish kuzatilayotgan bo‘lsa-da, innovatsion faoliyatni moliyalashtirish va ilmiy-texnik rivojlanish yo‘nalishlarida 
muayyan muammolar mavjud. Xususan, innovatsion loyihalarga ajratilayotgan mablag‘larning barqaror 
emasligi hamda texnologik innovatsiyalarga yo‘naltirilgan xarajatlarning yetarli darajada shakllanmaganligi 
umumiy samaradorlikka salbiy ta’sir ko‘rsatmoqda.

Yuqoridagilardan kelib chiqib, quyidagi takliflar ishlab chiqildi:
• korxonada innovatsion faoliyatni moliyalashtirish manbalarini diversifikatsiya qilish, xususan, xususiy 

investitsiyalar va tashqi moliyaviy resurslarni jalb etishni kengaytirish;
• ilmiy-tadqiqot va tajriba-konstruktorlik ishlanmalariga yo‘naltirilayotgan xarajatlar ulushini oshirish hamda 

ularning samaradorligini nazorat qilish tizimini joriy etish;
• xodimlarning innovatsion kompetensiyalarini rivojlantirish maqsadida malaka oshirish va qayta tayyorlash 

tizimini takomillashtirish;
• korxonada innovatsion faoliyatni boshqarishning raqamli monitoring tizimini joriy etish orqali baholash va 

nazorat jarayonlarini avtomatlashtirish;
• ishlab chiqarish jarayonlarida zamonaviy texnologiyalarni joriy etish va texnologik modernizatsiya 

jarayonlarini jadallashtirish.

4	  Manba: muallif ishlanmasi.

Umuman olganda, taklif etilgan kompleks baholash yondashuvi korxonalarda innovatsion faoliyatni 
boshqarish darajasini aniqlash, mavjud muammolarni aniqlash hamda ularni bartaraf etishga qaratilgan samarali 
boshqaruv qarorlarini ishlab chiqish imkonini beradi. Mazkur yondashuvni amaliyotga joriy etish to‘qimachilik 
korxonalarining raqobatbardoshligini oshirish va ularning barqaror rivojlanishini ta’minlashga xizmat qiladi.

